
 Annotatsiya. So’nggi yillarda jamiyat a'zolari foydalanuvchi sifatida raqamli moliyaviy 

xizmatlardan faol foydalanib kelmoqda. Ushbu xizmatlardan foydalanish natijasida yuridik va 

jismoniy shaxslar o’z faoliyati va kundalik ishida vaqt, mablag’, qog’oz, yonilg’i, energiya va 

transport xarajatlari kabi resurslarni tejash imkoniyatiga ega bo’lmoqda. Shunga qaramay, 

raqamli moliyaviy xizmatlar samaradorligini baholash bo’yicha ilmiy tadqiqotlar olib borilishi 

hamda aniqlangan ma’lumotlar asosida to’g’ri qarorlar qabul qilinishi va tegishli chora-

tadbirlar belgilanishi maqsadga muvofiqdir. Mazkur tadqiqotning maqsadi - raqamli moliyaviy 

xizmatlar samaradorligini baholashda qo’llaniladigan metodlar hamda ularning rivojlanish 

tendensiyalarini yoritib berishdan iborat. Bu maqsadga erishish uchun adabiyotlar sharhi usuli 

tanlanib, tadqiqot uchun 21 ta manba saralab olindi. Tadqiqot natijasida raqamli moliyaviy 

xizmatlar samaradorligini baholashning rivojlanish bosqichlari aniqlandi. 

Kalit sozlar: raqamli moliyaviy xizmatlar, samaradorlikni baholash metodlari, rivojlanish 

bosqichlari 

STAGES OF DEVELOPMENT OF METHODS FOR ASSESSING THE EFFICIENCY 

OF DIGITAL FINANCIAL SERVICES 

Fayzieva Muyassarzoda Khancharovna 

 PhD in Economics, 

Independent Researcher (DSc), 

Tashkent International University, 

fayzievamuyassar87@gmail.com 

Abstract. In recent years, members of society, as users, have been actively adopting various 

types of digital financial services. As a result of using these services, both legal entities and 

individuals have gained the ability to save resources such as time, funds, paper, fuel, energy, and 

transportation costs in their day-to-day operations and activities. Nevertheless, it is essential that 

scientific research be conducted to assess the efficiency of digital financial services, so that sound 

decisions and appropriate measures can be adopted based on the findings. The purpose of this 

study is to highlight the methods used to assess the efficiency of digital financial services and their 

development trends. To achieve this, the literature review method was selected, and 21 sources 

were chosen for the study. As a result of the research, the stages of development in assessing the 

efficiency of digital financial services were identified. 

Key words: digital financial services, efficiency assessment methods, development stages 

Аннотация. В последние годы члены общества как пользователи всё активнее 

прибегают к различным видам цифровых финансовых услуг. В результате использования 

данных услуг юридические и физические лица получают возможность экономить такие 

ресурсы, как время, денежные средства, бумага, топливо, энергия и транспортные 

расходы, в своей повседневной деятельности. Тем не менее целесообразно проведение 

научных исследований по оценке эффективности цифровых финансовых услуг, а также 

принятие обоснованных решений и определение соответствующих мер на основе 

полученных данных. Целью данного исследования является освещение методов, 

применяемых для оценки эффективности цифровых финансовых услуг, и тенденций их 

развития. Для достижения этой цели был выбран метод обзора литературы, и для 

исследования было отобрано 21 источник. В результате исследования были определены 

этапы развития методов оценки эффективности цифровых финансовых услуг. 

Ключевые слова: цифровые финансовые услуги, методы оценки эффективности, 

этапы развития 

 

 Kirish 

Moliyaviy tashkilotlarda amaliyotga joriy etilgan raqamli moliyaviy xizmatlar sifati va 

samarasini aniqlash hamda buni natijasida aniqlangan kamchiliklar, muammolar yoki yutuqlar 

asosida kelgusida ushbu faoliyatni yanada rivojlantirish, xizmatlardan foydalanuvchilar 

mamnuniyatini oshirish bo’yicha qo’shimcha chora-tadbirlar belgilash, yangi xizmat turlarini joriy 

etish bo’yicha rejalar belgilash, unga muddat va ams’ullarni belgilash, shuningdek aniqlangan 

muammolarni bartaraf etish uchun ilmiy va to’g’ri yechimlar taklif etish, umuman raqamli 

moliyaviy xizmatlarga tegishli ko’rsatkichlar bo’yicha natijalarni yanada oshirish maqsadida 

samaradorligini baholash metodlari qo’llaniladi. 

Jamiyatimizda raqamli iqtisodiyotning jadal rivojlanishi, huquqiy asoslarning 

mustahlamlanishi, texnologik infratuzilmani yaratilishi natijasida moliyaviy tashkilotlar 

o’zlarining an’anaviy modellarini shiddat bilan raqamli modellarga o’tkazmoqdalar. Moliyaviy 

tizimlardagi tezkor transformatsiya sharoitida raqamli moliyaviy xizmatlar samaradorligini 

baholash masalasi o’z o’rnida dolzarb ahamiyat kasb etmoqda. Xalqaro raqamli integratsiya 

jarayonlari doirasida moliyaviy xizmatlarning raqamli shakllari - masalan, mobil to’lov tizimlari, 

onlayn banking, fintech platformalar, blokcheyn asosidagi to’lov tizimlari - milliy iqtisodiyotning 

raqobatbardoshligini oshirishda muhim rol o’ynamoqda. 

Mazkur tadqiqotni amalga oshirishdan maqsad: raqamli moliyaviy xizmatlar 

samaradorligini baholashda qo’llaniladigan metodlar va ularni rivojlanish tendensiyalarini yoritib 

berish. Shuningdek raqamli moliyaviy xizmatlar samaradorligini baholashning rivojlanish 

bosqichlarini aniqlashdir. 

 

Adabiyotlar sharhi 

Raqamli moliyaviy xizmatlar - bu moliyaviy tashkilotlar yoki ularning agenti tomonidan 

iste’molchilarga masofaviy xizmat ko‘rsatish tizimidan foydalangan holda ko‘rsatiladigan 

moliyaviy xizmatlardir. Raqamli xizmatlar mijozlarni mustaqil ro‘yxatga olish, omonatlarga pul 

mablag‘larini jalb qilish va ular bo‘yicha hisoblangan foiz to‘lovlarini mijozning bank 

xisobvarag‘iga o‘tkazib berish, kreditlar taqdim etish, bank hisobvaraqlarini ochish va yuritish, 

shu jumladan hisobvaraqlar bo‘yicha pul mablag‘lari aylanmalari to‘g‘risidagi ma’lumotlarni 

olish, pul o‘tkazmalarini amalga oshirish, mahsulotlar (xizmatlar) uchun to‘lovlarni kontaktsiz 

hisob-kitob qilish hamda boshqa moliyaviy xizmatlarni o‘z ichiga oladi [1]. 

Raqamli moliyaviy texnologiyalar (Fintech) - bu bank va moliyaviy xizmat ko‘rsatish 

jarayonlarini takomillashtirish uchun moliya sohasida qo‘llaniladigan «katta ma’lumotlar» (Big 

Data), sun’iy intellekt va mashinali o‘qitish, robotlashtirish, blokcheyn, bulutli texnologiyalar, 

biometrik tizimlar hamda boshqa innovatsion texnologiyalar asosida ko‘rsatish jarayonidir [2]. 

Raqamli moliyaviy xizmatlar samaradorligi deganda moliya institutlari va 

foydalanuvchilar tomonidan raqamli texnologiyalar joriy etilganda erishiladigan operatsion 

faoliyat ko’rsatkichlari natijalarining yaxshilanishi, xarajatlarning qisqarishi va resurslar 

taqsimlashining takomillashuvi tushuniladi [3]. Tadqiqotlarda samaradorlik yanada kengroq 

iqtisodiy ta’sirlar orqali ham ta’riflanadi. Bunga axborot assimetriyasining pasayishi, 

innovatsiyalarni moliyalashtirishning yaxshilanishi va moliyaviy resurslarni unumli foydalanish 

sohalariga yanada aniqroq moslashtirish kiradi [4]. Oddiy qilib aytganda, samarali raqamli 

moliyaviy xizmatlar kamroq resurs bilan ko’proq natija beradi, ya’ni ko’proq foydalanuvchiga 

yetib boradi, tranzaksiyalarni tezroq amalga oshiradi, qo’lda bajariladigan ishlarni kamaytiradi va 

moliyaviy qarorlar qabul qilinishini yaxshilaydi [5,6]. 

 

Metodologiya 

Tadqiqot jarayonida adabiyotlar sharhi usulidan foydalanildi va ma’lumotlarni to’plash 

uchun 21 ta manbalar saralab olindi. Saralab olingan manbalar asosida tadqiqot yakunida raqamli 

moliyaviy xizmatlar samaradorligini baholashning rivojlanish bosqichlari ishlab chiqildi. 

 

Tahlil va natijalar 

Ushbu sohadagi baholash metodlarini o’rganish maqsadida adabiyotlar sharhi amalga 

oshirildi va raqamli moliyaviy xizmatlar samaradorligini baholash metodlarining rivojlanish 

bosqichlari sifatida 4 ta evolyutsion bosqichlar aniqlandi, bular: 

1-bosqich: an’anaviy moliyaviy samaradorlikni baholash metodlari (1960–1990-yillar) 

Moliyaviy xizmatlar samaradorligini baholashda 1960–1990-yillar mobaynida an’anaviy 

moliyaviy ko’rsatkichlar, ya’ni investitsiya rentabelligi – ROI (Return on Investment), aktivlar 

rentabelligi – ROA (Return on Assets), sof joriy qiymat – NPV (Net Present Value), ichki 

rentabellik normasi – IRR (Internal Rate of Return) va xarajat–foyda tahlili ko’rsatkichlari – CBA 

(Cost–Benefit Analysis) keng qo’llanilgan.  

ROI ko’rsatkichi moliyaviy xizmatlar orqali amalga oshirilgan investitsiyalarning 

foydaliligini baholash uchun ishlatilib, daromad va xarajatlar nisbatini o’lchagan hamda 

investitsiyalarning qanchalik samarali ekanligini ko’rsatgan. Moliyaviy xizmatlar sohasida ROI 

ko’rsatkichining ahamiyati – bu xizmat yoki texnologiya joriy etilishi natijasida bank yoki 

moliyaviy institut foydasining oshishini miqdoriy jihatdan aniqlash imkoniyatini bergan [7]. 

ROA ko’rsatkichi korxona yoki bankning mavjud aktivlardan foyda olish darajasini 

aniqlagan. Bu ko’rsatkich moliyaviy xizmatlar joriy etilishi bilan aktivlardan foydalanish 

samaradorligini o’lchashda muhim ahamiyat kasb etgan [8]. 

NPV ko’rsatkichi investitsiya loyihasining bugungi qiymatini aniqlash orqali, kutilayotgan 

foyda va xarajatlarning hozirgi qiymatlarini solishtirish imkoniyatini bergan. Moliyaviy 

xizmatlarda NPV orqali yangi mahsulotlar keltiradigan sof iqtisodiy foyda aniqlangan [9]. 

IRR ko’rsatkichi investitsiya loyihasining ichki rentabellik darajasini baholaydi, ya’ni 

loyiha qancha daromad keltirishini ichki foiz stavkasi orqali ifodalaydi. Bu moliyaviy xizmatlarda 

har bir yangi mahsulot yoki tizim joriy etilishi foydaliligini ichki moliyaviy mezonlar asosida 

aniqlash imkonini bergan [10]. CBA ko’rsatkichi esa moliyaviy xizmatlar samaradorligini ijtimoiy 

va iqtisodiy jihatdan baholash imkonini bergan [11].  

2-bosqich: raqamli moliyaviy texnologiyalar samaradorligini baholash metodlari 

(2000–2010) 

2000–2010-yillar oralig’i moliyaviy xizmatlar samaradorligini baholash metodologiyasida 

raqamli texnologiyalar inqilobi boshlangan davr sifatida ajralib turadi. Internet-banking, mobil 

to’lov tizimlari va onlayn tranzaksiyalar moliyaviy xizmatlarning nafaqat tezligi, balki ularning 

sifat va xavfsizlik jihatlariga ham e’tibor qaratilishiga sabab bo’ldi. Shu bilan birga, 

samaradorlikni baholashda texnologik infratuzilma, foydalanuvchi tajribasi (user experience), 

mijoz qoniqishi va xavfsizlik darajasi kabi yangi mezonlar kiritildi. 

Tadqiqotchilar Miranda, Cortes va Barriuso (2006) tomonidan Ispaniya banklari misolida 

elektron bank xizmatlari saytlarini empirik baholab, veb-sahifalarning texnik sifati va foydalanish 

interfeysi moliyaviy samaradorlikka ta’sir etuvchi asosiy omillardan ekanini aniqladilar. Ularning 

tadqiqoti raqamli samaradorlikni faqat moliyaviy natijalar bilan emas, balki raqamli infratuzilma 

sifati bilan ham o’lchash zarurligini ko’rsatdi [12]. 

Olimlar Khan, Mahapatra va Sreekumar (2009) tomonidan Hindistondagi internet-banking 

foydalanuvchilari orasida xizmat sifati tahlili o’tkazildi va unda SERVQUAL modeli asosida 

samaradorlik baholandi. Ularning natijalariga ko’ra, ishonchlilik, qulaylik va xavfsizlik raqamli 

moliyaviy xizmatlar samaradorligining asosiy komponentlari sifatida namoyon bo’lgan [13]. 

Olimlar Yang va uning hammualliflari (2009) Xitoy tijorat banklari misolida elektron 

banking joriy etilishi moliyaviy natijalarga qanday ta’sir qilganini empirik tahlil qilib, raqamli 

texnologiyalar bank rentabelligini oshirishi bilan birga operatsion xarajatlarni kamaytirishini 

isbotladilar. Bu davrda NPV yoki ROA kabi an’anaviy ko’rsatkichlar bilan bir qatorda, raqamli 

samaradorlik indikatorlari (online transaction volume, customer reach, service speed) ham joriy 

etila boshlandi [14]. 

3-bosqich: Fintex va moliyaviy inklyuzivlikni baholash metodlari (2010–2020) 

2010–2020-yillar davrida raqamli texnologiyalar moliyaviy xizmatlar infratuzilmasining 

ajralmas qismiga aylandi. Fintex (financial technology) kompaniyalari, raqamli banklar va onlayn 

to’lov tizimlari orqali moliyaviy inklyuzivlikni oshirish, ya’ni aholining keng qatlamlarini 

moliyaviy xizmatlar bilan qamrab olish asosiy strategik yo’nalishga aylandi. Bu davrda 

samaradorlikni baholashda foydalanuvchi kirish imkoniyati, xizmat tezligi, xavfsizlik, innovatsion 

mahsulotlar ulushi va raqamli infratuzilma sifati kabi yangi indikatorlar qo’llanila boshlandi. 

Tadqiqotchi Sarma (2015) moliyaviy inklyuzivlik darajasini o’lchash uchun kompleks 

indeks ishlab chiqib, unga kirish (access), foydalanish (usage) va mavjudlik (availability) 

omillarini kiritdi. Tadqiqot natijalari shuni ko’rsatdiki, raqamli texnologiyalar va mobil to’lovlar 

kengayishi inklyuzivlik darajasini oshiradi, ayniqsa rivojlanayotgan mamlakatlarda [15]. 

Tadqiqotchilar Sie, Khalifa va Daim (2017) o’z tadqiqotlarida moliyaviy sektordagi 

texnologik baholash (technology assessment) jarayonlarini o’rgangan. Ular fintex innovatsiyalari 

nafaqat xarajatlarni kamaytirishi, balki xizmat sifati va mijoz ishonchini oshirishi orqali moliyaviy 

tizimning umumiy samaradorligini kuchaytirishini ta’kidlagan [16]. 

Tadqiqotchi Salaga va uning hammualliflari (2015) tomonidan o’tkazilgan tadqiqotda 

iqtisodiy foydani o’lchash uchun Iqtisodiy Qadriyat Qo’shimchasi (Economic Value Added - 

EVA) ko’rsatkichi Slovakiya kompaniyalari sharoitida qanday hisoblanishi mumkinligi 

ko’rsatilgan. Tadqiqotchilar tomonidan taklif qilingan EVA ko’rsatkichi, fintech va moliyaviy 

inklyuzivlikni baholashda muhim vosita sifatida qaraladi. Ushbu ko’rsatkichlar, moliyaviy 

resurslarni boshqarish va investitsiya qarorlarining samaradorligini aniqlashda ahamiyatga ega. 

Natijada, ushbu yondashuvlar moliyaviy xizmatlarning samaradorligini oshirishga va iqtisodiy 

inklyuzivlikni kuchaytirishga yordam beradi [17]. 

Tadqiqotchi Batayev (2019) “challenger banks” deb ataluvchi raqamli moliyaviy institutlar 

faoliyatini tahlil qilib, ularning samaradorligini o’lchashda texnologik innovatsiyalar, raqamli 

foydalanuvchi bazasi va operatsion xarajatlarning qisqarishi asosiy omil ekanini aniqladi. 

Tadqiqotda Fintex modellari an’anaviy banklarga nisbatan yuqori darajada mijoz qamrovini 

ta’minlagani ta’kidlangan [18]. 

4-bosqich: integratsiyalashgan raqamli samaradorlikni baholash metodlari (2020-

yildan hozirgacha) 

2020-yildan keyingi davr raqamli iqtisodiyotning global o’sishi, COVID-19 pandemiyasi 

va iqtisodiy raqamlashtirish siyosatlarining faollashuvi bilan xarakterlanadi. Ushbu bosqichda 

raqamli moliyaviy xizmatlar samaradorligini baholash jarayoni kompleks yondashuv asosida olib 

borilmoqda. Baholashda endilikda nafaqat moliyaviy natijalar, balki ekologik, ijtimoiy va 

texnologik omillarni ham qamrab oluvchi integratsiyalashgan indikatorlar tizimi shakllanmoqda. 

Tadqiqotlar shuni ko’rsatadiki, raqamli moliya tizimi samaradorligini aniqlashda ko’p darajali 

indekslar, panel regressiya modellari va Data Envelopment Analysis (DEA) kabi iqtisodiy-statistik 

metodlar asosiy o’rinni egallamoqda. 

Tadqiqotchilar Zhang, Li va Worthington (2023) kichik va o’rta bizneslar uchun raqamli 

moliyaviy inklyuzivlik va moliyaviy resurslardan foydalanish samaradorligini modellashtirdi. 

Ular “Digitalization–Financial Inclusion–SME Financing” o’zaro bog’liqlik modelini ishlab 

chiqib, raqamli texnologiyalar moliyaviy cheklovlarni kamaytirishini va korxonalar likvidligini 

oshirishini aniqladilar. Tadqiqotda panel regressiya yondashuvi qo’llanilib, raqamli 

inklyuzivlikning iqtisodiy samaradorlikka bevosita ta’siri statistik jihatdan isbotlangan [19]. 

Tadqiqotchilar Dong, Chen va Yang (2025) Xitoyning 261 shahrida raqamli moliya va 

karbon samaradorligi o’rtasidagi munosabatni o’rgandi. Natijalar raqamli moliyaviy 

rivojlanishning uglerod emissiyasini kamaytirishga sezilarli ijobiy ta’sir ko’rsatishini tasdiqladi. 

Shu orqali raqamli moliya tizimi iqtisodiy samaradorlik bilan bir qatorda ekologik barqarorlikni 

ham rag’batlantiruvchi omil sifatida qaralmoqda [20]. 

Tadqiqotchilar Bobro, Lisova va Kyrylenko (2025) esa raqamli transformatsiya orqali 

biznes xarajatlarini optimallashtirish va barqaror operatsion samaradorlikni ta’minlash 

mexanizmlarini tahlil qildi. Ularning tadqiqotida raqamli transformatsiya indikatorlari 

korxonalarning raqobatbardoshligini oshiruvchi asosiy omil sifatida ko’rsatildi. Bu yondashuv 

raqamli texnologiyalarni faqat qo’shimcha vosita emas, balki strategik resurs sifatida ko’rish 

zarurligini ta’kidlaydi [21]. 

Yuqorida yoritilgan raqamli 

moliyaviy xizmatlar samaradorligini 

baholashning barcha bosqichlaridan iborat 

quyidagi chizma tayyorlandi (1-rasm): 

1-rasm. Raqamli moliyaviy 

xizmatlar samaradorligini 

baholashning rivojlanish bosqichlari34 

Umuman olganda, 2020-yildan 

keyingi bosqichda raqamli moliyaviy 

xizmatlar samaradorligini baholash ko’p 

tarmoqli yondashuvga asoslangan bo’lib, 

iqtisodiy, ijtimoiy, texnologik va ekologik 

o’lchovlarni birlashtiruvchi kompleks 

modellar shakllanmoqda. Ushbu 

tendensiya xalqaro indikator tizimlariga 

(IMF Digitalization Index, DESI, 

UNCTAD Digital Economy Report, 

OECD Digital Government Index) 

integratsiyalashgan holda, raqamli 

moliyaviy xizmatlarning iqtisodiyotdagi 

haqiqiy samaradorligini aniqlash imkonini 

bermoqda. 

Xulosa 

Raqamli moliyaviy xizmatlar samaradorligini baholash metodologiyasining shakllanishi 

bosqichma-bosqich evolyutsiyani bosib o’tgan. Dastlab, 20-asr oxirlarida ROI, ROA, NPV, IRR 

va CBA kabi an’anaviy ko’rsatkichlar asosida moliyaviy samaradorlik baholangan. Ushbu 

metodlar keyingi davrlarda raqamli moliyaviy xizmatlarni tahlil qilish uchun nazariy va amaliy 

asos bo’lib xizmat qilgan. 2000–2010-yillarda raqamli texnologiyalar jadal rivojlanib, IT-

 
1 Muallif tomonidan tadqiqot jarayonida ishlab chiqilgan. 

investitsiyalar, texnologik samaradorlik va innovatsion moliyaviy tizimlarni baholash metodlari 

keng qo’llanila boshlagan. 2010–2020-yillar oralig’ida fintex yechimlari va moliyaviy 

inklyuzivlik konsepsiyasi iqtisodiy, ijtimoiy hamda texnologik omillarni o’z ichiga olgan keng 

qamrovli baholash tizimlarini shakllantirdi. 2020-yildan boshlab esa baholash jarayonlari ko’p 

tarmoqli tus olib, iqtisodiy, ijtimoiy, texnologik va ekologik omillarni birlashtiruvchi kompleks 

modellar asosida olib borilmoqda. 

